
Два дзесяцігоддзі аддзяляюць нас ад адной з самых страшных і маштабных тэхнагенных катастроф XX 

стагоддзя. 26 кастрычніка 1986 г. на Украіне, каля г. Чарнобыль, на самай мяжы з Беларуссю, у памяшканні 4-га 
энергетычнага блока Чарнобыльскай АЭС пры падрыхтоўцы яго да планавага рамонту адбыўся выбух з наступным 
пажарам… 10 дзён пашкоджаны энергаблок выкідваў у атмасферу радыеактыўныя рэчывы, якія рассеяліся па ўсім 
паўшар’і, былі зафіксаваны нават у ЗША і Японіі, а 70 працэнтаў іх асела ў нашай рэспубліцы. Радыеактыўнае 
забруджванне закранула амаль усе рэгіёны Беларусі, але асабліва моцна пацярпела Гомельская і Магілёўская 
вобласці. У зону радыеактыўнага забруджвання трапіла больш за 2700 населеных пунктаў, дзе пражывала звыш 
2 млн. чалавек. Моцна забруджанымі аказалася звыш 18 тысяч квадратных кіламетраў найбольш урадлівых 
сельгасугоддзяў. Былі ліквідаваны 54 калгасы і саўгасы, закрыты 9 перапрацоўчых заводаў. З найбольш 
пацярпелых раёнаў адселена 135 тысяч чалавек, а ў 30-кіламетровай зоне ад ЧАЭС створаны Палескі радыяцыйна-
экалагічны запаведнік. Аварыя падарвала здароўе беларусаў, паламала тысячы лёсаў, зрабіла людзей вымушанымі 
бежанцамі. Шмат жыццяў забраў і працягвае забіраць “мірны” атам. 

Чарнобыльская катастрофа паставіла кіраўніцтва СССР перад неабходнасцю вырашэння складаных задач, якія 
мелі дачыненне як да ўсіх сфер грамадскага жыцця, так і многіх аспектаў навукі, вытворчасці, культуры і маралі. У 
1989 г. Вярхоўны Савет БССР прызнаў усю тэрыторыю Беларусі зонай экалагічнага бедства. Была прынята першая 
Дзяржаўная праграма пераадолення наступстваў Чарнобыльскай катастрофы на 1990–1995 гг. (саюзна-рэспублі-
канская), а праз тры гады, пасля распаду Саюза, узнікла патрэба ў другой праграме, якая б улічвала новыя рэаліі на 
перыяд да 2000 г. 

Для пераадолення негатыўных эканамічных, медыцынскіх і сацыяльна-псіхалагічных наступстваў аварыі ў 
1991 г. былі прыняты законы “Аб сацыяльнай абароне грамадзян, якія пацярпелі ад катастрофы на Чарнобыльскай 
АЭС” і “Аб прававым рэжыме тэрыторый, якія падвергліся радыеактыўнаму забруджванню ў выніку катастрофы на 
Чарнобыльскай АЭС”, а ў 1998 г. – Закон “Аб радыяцыйнай бяспецы насельніцтва”. 

Наступствы чарнобыльскай катастрофы пастаянна застаюцца ў цэнтры ўвагі Прэзідэнта і Урада Рэспублікі 
Беларусь, аб гэтым сведчыць трэцяя Дзяржаўная праграма па пераадоленні вынікаў катастрофы на ЧАЭС на 2001–
2005 гг. і на перыяд да 2010 г. Асноўная мэта гэтай праграмы – зніжэнне ўрону здароўю насельніцтва, якое 
пацярпела ад катастрофы, яе негатыўных сацыяльных і псіхалагічных наступстваў, сацыяльна-экалагічная 
рэабілітацыя забруджаных тэрыторый, зварот іх да нармальных умоў функцыяніравання. Веды і накоплены вопыт 
дазволілі адысці на забруджаных тэрыторыях ад палітыкі катэгарычнай забароны. Новыя тэхналогіі і навуковыя 
рэкамендацыі дазваляюць атрымліваць на тэрыторыях чыстую і рэнтабельную прадукцыю. У пацярпелых раёнах 
павінны быць створаны ўмовы эканамічнай спрыяльнасці, якія дапамогуць ім устойліва развівацца. Неабходна 
палепшыць медыцынскую дапамогу даросламу насельніцтву і дзецям. Ва ўсёй зоне забруджвання назіраецца рост 
сардэчна-сасудзістых, страўнікава-кішэчных хвароб, хвароб апорна-рухальнага апарату і органаў дыхання. Як 
непасрэдны вынік чарнобыльскай катастрофы разглядаецца рост захворванняў на рак шчытападобнай залозы. Пад 
спецыяльным медыцынскім даглядам у краіне знаходзіцца амаль 1,6 млн. чалавек, з іх каля 400 тысяч – дзеці. З 
мэтай медыцынскай рэабілітацыі распрацавана новая Канцэпцыя арганізацыі медыцынскага забеспячэння 
насельніцтва, а таксама уніфіцыраваныя пратаколы аказання медыцынскай дапамогі дарослым і дзецям. Для 
паляпшэння здароўя маленькіх жыхароў забруджаных тэрыторый створаны дзіцячыя аздараўленчыя цэнтры 
“Ждановічы”, “Пралеска”, “Лясная паляна”, “Світанак”, “Пціч”, “Сідзельнікі”, “Жамчужына”, “Надзея”, 
размешчаныя ў маляўнічых кутках рэспублікі. У адпаведнасці з Законам “Аб сацыяльнай абароне грамадзян, якія 
пацярпелі ад катастрофы на Чарнобыльскай АЭС” права на бясплатнае санаторна-курортнае лячэнне і аздараўленне ў 
2005 г. атрымалі 275,2 тысячы дзяцей. Міжнароднае супольніцтва станоўча ацэньвае намаганні нашай дзяржавы па 
пераадоленні вынікаў чарнобыльскай катастрофы. Вядзецца актыўнае супрацоўніцтва з такімі міжнароднымі 
арганізацыямі, як МАГАТЭ, ААН, ПРААН, АБСЕ, Швейцарскае ўпраўленне па развіцці і супрацоўніцтве, 
Італьянская няўрадавая арганізацыя (праект Гумус). На працягу некалькіх гадоў дапамогу Беларусі аказвае Японія, 
наладжана ўзаемадзеянне з урадавымі і няўрадавымі арганізацыямі Швейцарыі, Італіі, Францыі, Германіі, 
Вялікабрытаніі, Ірландыі. Беларусь наведаў намеснік генеральнага сакратара Арганізацыі Аб’яднаных Нацый, 
каардынатар па міжнародным чарнобыльскім супрацоўніцтве Кензо Ошыма. У выніку гэтага візіту была створана 
Міжнародная навукова-даследчая сетка па Чарнобылю. Сусветны банк прызнаў шкоду, прычыненую Беларусі 
чарнобыльскай аварыяй, у памеры 235 млрд. долараў ЗША. Сумесна з шэрагам міжнародных арганізацый Камітэт 
па праблемах наступстваў катастрофы на Чарнобыльскай АЭС пры Савеце Міністраў Рэспублікі Беларусь 
распрацаваў Праграму CORE “Супрацоўніцтва для рэабілітацыі”, накіраваную на прыцягненне замежных і 
нацыянальных партнёраў да комплекснага вырашэння праблем на забруджаных радыяцыяй тэрыторыях. 

Чарнобыльская АЭС была афіцыйна закрыта паводле рашэння ўрада Украіны 15 снежня 2000 г., але нябачная 
вайна, якая пачалася на беларускай зямлі 20 год назад, не скончыцца яшчэ вельмі доўга, таму што пацярпелыя ад 
чарнобыльскай катастрофы рэгіёны будуць заставацца забруджанымі не адно стагоддзе. 

Ніжэй прапануецца спіс літаратуры, які дасць магчымасць скласці некаторае ўяўленне аб наступствах 
чарнобыльскай катастрофы і шляхах іх мінімізацыі. Глыбейшаму азнаямленню з чарнобыльскімі праблемамі 
дапамогуць базы даных чарнобыльскай тэматыкі. Адна з іх – “Чарнобыль” – генерыруецца з 1993 г. у Нацыянальнай 
бібліятэцы Беларусі і прызначана для інфармавання спецыялістаў сацыяльна-гуманітарнай сферы аб дакументах па 
ўсіх аспектах чарнобыльскай катастрофы і мінімізацыі яе вынікаў, для азнаямлення насельніцтва раёнаў, якія 
пацярпелі ад катастрофы, з матэрыяламі пра радыяцыю і абарону ад яе. База даных мае друкаваны аналаг: 
бібліяграфічны паказальнік “Чарнобыль” за 1991, 1992, 1993, 1994, 1995–1997, 1998–2000 гг. Выпускі за 2001, 2002, 
2003 гг. існуюць толькі ў электроннай форме. 

